“Гляджу ў бяздонне Таямніц…”

НІНА  ЧАРНЕЙКА
(1966 – 2000)

Толькі трыццаць тры гады пражыла на гэтым свеце паэтка Ніна Чарнейка. Часава яе бытаванне на зямлі вызначана гадамі 1966 – 2000; прасторава – вёска Перавалока, дзе нарадзілася, – Мінск,  дзе працавала медсястрою, – Жодзіна, дзе знайшла вечны Прыстанак (туды з Чарнобыльскай зоны перасяліліся яе бацькі). За тры гады да гэтага ў аўтамабільнай катастрофе загінуў яе муж, таму ў рэальным свеце засталіся сіроты-дзеці – сын і дачка, засталася кніга паэзіі пад такой дзіўнай, а як на цяпер, дык і здзіўляльна-прарочай назвай – “Грамнічная свечка” (1999). Грамнічная свечка запальваецца толькі ў страшэнныя прыродныя катаклізмы (напрыклад, знішчальная навальніца), або ў хвіліны сканання чалавека. Якраз як і ў трагічнай долі Ніны, яе наканаванасці. Жывучы параўнальна далёка ад роднай вёскі, на святы амаль заўсёды прыязджала да бацькоў. Не сталі выключэннем і тыя пачварныя дні красавіка 1986 года, калі ўпала зорка Палын, атрутныя воды якой сказаліся роўна праз дзесяць гадоў, калі маладая жанчына так раптоўна і так цяжка захварэла. Ці не тады і з'явіліся гэтыя радкі?

Жыву паміж

            Зямлёй і Небам,

Гляджу

            ў бяздонне Таямніц,

Шукаю сэнс у Незямным

і мару

             адшукаць Прыстанак

У Новым свеце, забыцці

За бясконцасцю Неба

ці на мяжы Жыцця.

У бальніцы Ніны Чарнейцы зрабілі аперацыю, праз год – яшчэ адну. Але медыцына аказалась бяссільна, маладая жонка, маці, паэтэса вымушана была пакінуць гэты свет. Яна не кідаецца ў роспачы, не кляне ўласную долю, а спакойна, нават надзвычай, у нечым падчас велічна прымае наканаванне лёсу:

Я пакідаю краіну зданяў

пачварна-чорных,

дзе валадараць заўсёды

званні,

пагарда й грошы.

Я пакідаю

         краіну цемры,

іду да сонца,

дзе промень цёплы,

надзіва светлы,

не рэжа вочы.

Іду да шчасця,

іду паволі,

да лепшай долі.

І не вярнуся сюды

           ўжо болей

я аніколі…

Кніга паэтэсы аказалася самотнай, як і доля яе аўтаркі. Няма тут узнёслага захаплення роднымі краявідамі, самота валодае сусветам, як і жыццём гэтай незвычайнай жанчыны. Магчыма, ёй проста патрэбна было імгненне адпачынку, зняць на хвілінку цяжар долі, расправіць плечы, узняць рукі да высокага неба – як часта нам не хапае спагады, добрага, зычлівага пагляду, ласкавага слова. Як мала мы грэем адзін аднаго ў гэтым халодным свеце. І паэтэсе не хапіла аднаго глытка радасці:

Глыток бы радасці!

Ну хоць адзін глыток,

каб валачы далей

цяжар зямнога быту,

каб кожны дзень зямны,

які слязой абліты,

вяртацца з памяці хацеў

каб і не мог.

Але… Але… Трагічна загінуў муж у верасні 1997 года. І яна піша цыкл твораў, прысвечаных ягонай светлай памяці, а эпіграфам ставіць словы А.Лешчанкі: “У сэрцы столькі болю нямяло, што не пазнаю сябе. Ведала б, як цяжка мне без цябе”. Яна згадвае, што жыццё – павуціначка тонкая, якая невядома калі абарвецца, і нават калі сыходзіць родны чалавек, застаецца ў гэтым зялёна-рамонкавым свеце працяг – нашы дзеці. Але дзетак маленькія сляды крывавяць балючую рану. Нібы кароль, што хоча ўбачыць сваю Барбару Радзівіл нават пасля смерці, яна хоча ўбачыць памерлага мужа жывым хоць на хвіліначку, каб развітацца назаўсёды:

Ты мне сярод ночы

                               прысніўся,

як бэзавы цвет, малады,

і ўміг белы свет прыпыніўся,

мы разам, мы зноў: як тады.

Ізноў, як калісь, – вочы ў вочы,

і рукі вузлом – не разняць,

і сэрцы трымцяць сярод ночы,

і ў цемрыве вусны гараць.

Шкада…

Тое шчасце не вечнае.

І ўжо не вярнуць тых начэй,

бо раніца стукае ў веснічкі

маіх закаханых вачэй.

Згадваючы кветкі ля труны, якіх нашмат болей, чым на такім нядаўнім вяселлі, яна бачыць на зямлі, пад кустом ажыны, ягоныя цёплыя сляды:

Па-за Жыццём

ў празрастасці Сусвету

між мелодыі зорак

гучыць Твой голас.

Хачу пранікнуць

па-за Зямлю,

ды за Бясконцасцю Сусвету

ніхто не чакае.

Нават ты.

Ніна Чарнейка была паэтам. Гэта пацвярджае і ейнае “Нараджэнне верша”, які запрашае ў лабараторыю творцы. Нездарма лічыцца, што ўсе народныя песні ў славян напісаны жанчынамі. Яны паэтычна глядзелі на свет і, як дзяцей, нараджалі вясной вершы. Наша зямлячка параўноўвае гэтыя высакародныя дзействы: яна, жанчына-маці, лічыць з’яўленне дзіцяці і паэтычнага радка роўнавялікімі велічнымі з’явамі.   

На мяне вершы наплываюць

хваляй гукаў і слоў.

Часцей за ўсё гэтае бывае ноччу,

калі я папаўняю сваю энергію.

ў аблоках сну.

Нібы звар’яцелыя,

накідваюцца рытмы і выразы,

цесна сатканыя ў косы,

якія не расплесці, не разарваць.

Накідваюцца,

як боль на жанчыну,

якая збіраецца сёння нарадзіць.

І гэты боль

то мацнее, то слабее,

і калі ён зусім сціхне,

я, нібыта згубіўшы прытомнасць,

засынаю.

Засынаю, так і не паклаўшы

на паперку ніводнага радка.

І так з дня ў дзень,

з ночы ў ноч…

І вось аднойчы,

як праменьчык сонца,

загараецца маё сэрца,

перапоўненае цеплынёй і спакоем.

І на паперы

нараджаецца верш… 

Таму яе вершы – не проста забаўка, а адмысловая форма, у якой адлюстроўваецца багатая душа маладой жанчыны, дзе так шмат любові – і да зямлі, і да сонца, і да дзяцей, і да мужа.Аднак яна не знаходзіць любові ў адказ. Вось чаму над яе жыццём запальваецца грамнічная свечка, якую ажыўляюць толькі ў хвіліны страшэнных прыродных катаклізмаў (бура, навальніца, патоп) або смерці чалавека.
Грамнічная свечка

Нават летам,

калі – сонца і спека,

мне бывае так холадна,

што, здаецца, кожная клетачка

прымерзла

да чагосьці невыносна-ледзянога.

Я спрабую сагрэцца

цудоўнай музыкай,

добрым вершам

ці светлым успамінам.

Але не саграваюся.

І тады

я запальваю сваю

грамнічную свечку,

якая сагравае кожную клетачку,

больш жвава гоніць маю кроў,

кожны дзень ўліваючы ў мяне

святую любоў

да зямлі. 
Але яна не папракае нікога на свеце, наадварот, нібы весталка ў старажытным храме, не толькі падтрымлівае адвечны агмень, але і гатова падаць яго людзям з надзеяй абагрэць душы, як у вершы “Я падам на далоні агонь”:
Я падам на далоні агонь,

ты не бойся,

не бойся пагрэцца,

дакраніся душой да яго,

цеплынёю сагрэй сваё сэрца.

Мы на вечным стаім скразняку

і таму замярзаем у спеку.

І ніхто не падасць нам руку,

калі мёрзнуць ад холаду шчокі.

Мы не можам,

                  Не ўмеем сагрэць –

гэта наша не лепшая якасць

чалавека, які ледзь не ўвесь

умярзае ў сваю абыякавасць.

Уласцівасць душы, ад якой

выгараюць жаданні, надзеі.

Падаю на далоні агонь.

Дык няхай ён цябе адагрэе!

